
   Република Македонија

Министерство за транспорт и врски

Предлог на Закон за изменување и дополнување
 на Законот за градење
Скопје, 05.06.2014
В О В Е Д

I
ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Законот за градење не постои обврска градби со намена домување во станбени згради како и градби со станбено-деловна намена да бидат проектирани и изградени така што ќе бидат приспособени за пристап, движење, престој и работа на лица со инвалидност во дел од становите, а исто така не е регулирани и  предвидувањето на патеки за движење на слепи лица во рамки на пешачките патеки.

Исто така во законот не постои задолжителна обврска градбите да бидат  проектирани и изведени на тој начин што ќе се овозможи приклучок на објектот на гасоводна мрежа.
Имајќи во предвид дека голем дел јавни објекти немаат обезебедено паркинг простор за велосипеди потребно е да се уреди и ова прашање.
II
ЦЕЛИ, НАЧЕЛА И ОСНОВНИ РЕШЕНИЈА 
Предложените измени и дополнувања се во насока на доредување на горенаведените прашања кои не се опфатени со постоечкиот закон.
Предлогот на законот се заснова на истите начела врз основа на кои е донесен Законот за градење.          

III 
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Одредбите од предлогот на Законот не имплицираат финансиски последици врз Буџетот на Република Македонија и другите јавни финансиски средства.

IV 
ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Спроведувањето на Законот ќе повлече материјални обврски за одделни јавни субјекти кои ќе треба да обезбедат паркин простор за велосипеди.
Предлог на Законот за изменување и дополнување на Закон за градење 

Член 1


Во Законот за градење („Службен весник на Република Македонија“ бр.130/09, 124/10, 18/11, 36/ 11, 54/11, 13/12,  144/12, 25/13, 79/13, 137/13, 163/13, 27/14, 28/14 и 42/14) во членот 11 по ставот (1) се додаваат три нови ставови (2), (3) и (4) кои гласат: 

“(2) Градба со намена домување во станбени згради како и градба со станбено-деловна намена, со десет и повеќе станови, треба да биде проектирана и изградена така што да биде приспособена за пристап, движење, престој и работа на лица со инвалидност, во најмалку еден стан на секои десет стана, но не во повеќе од четири стана.

(3) При изградба на нови како и при реконструкција на постоечки јавни површини-пешачки патеки во централно градско јадро и во паркови, јавната површина-пешачка патека треба да биде проектирана и изведена така што истата ќе има и патека за движење на слепи лица.

(4) Техничките карактеристики и димензиите на патеката за движење на слепи лица ги пропишува министерот за труд и социјална политика.“

Ставот (2) станува став (5).

Член 2


По член 11 се додава нов член 11-а кој гласи:
“9. Приклучок за гасоводна инфрастуктура
Член 11-а
Градба треба да биде проектирана и изведена на таков начин што ќе има приклучок за гасоводна инфраструктура.“
Член 3

Во член 59 став (17) се менува и гласи:
“За линиски инфраструктурни објекти кои што се државни патишта, локални патишта и улици, железнички пруги, гасоводи и далноводи, одобрение за градење може да се издаде и без решени имотно-правни односи за целата градежна парцела, со обврска инвеститорот да ги регулира имотно-правните односи најдоцна до поднесување на барањето за одобрение за употреба, односно до изготвување на извештајот за извршен технички преглед од надзорен инженер, при што во овој случај со барањето од став (2) на овој член не се доставува геодетски елаборат за нумерички податоци за градежното земјиште.“
Член 4


Во член 59-а алинеја 7 по зборовите “државни патишта“ се додаваат зборовите “локални патишта и улици,“.
Член 5


Во член 88 став (3) по зборовите “државни патишта“ се додаваат зборовите “локални патишта и улици,“.
Член 6

“По член 131-а се додава нов член 131-б кој гласи:
“Член 131-б
(1) Градежен инспектор е должен да изврши инспекциски надзор и да утврди дали сопствениците на изградените објекти со јавна намена имаат постапено согласно член 170-а на овој закон.

(2) Доколку при вршењето на инспекцискиот надзор градежниот инспектор утврди дека сопствениците на изградените објекти со јавна намена немаат постапено согласно член 170-а на овој закон, истиот е должен да поднесе барање за поведување на прекршочна постапка пред надлежен суд.“
Член 7

Во членот 162-б се додава нов став (2) кој гласи:


“(2) Глоба во износ од 3.000 до 5.000 евра во денарска противвредност ќе му се изрече за прекршок на одговорното лице-сопственик на објект со јавна намена, доколку не постапи согласно членот 170-а на овој закон.“

Член 8
По член 170 се додава нов член 170-а кој гласи:

“Член 170-а

Сопствениците на изградените објекти со јавна намена се должни да обезбедат паркинг простор за велосипеди во функција на објектот со јавна намена, во рок од шест месеци од денот на влегување во сила на овој закон.“
Член 9
Се овластува Законодавно-правната комисија на Собранието на Република Македонија да утврди пречистен текст на Законот за градење.

Член 10
Овој закон влегува во сила осмиот ден од денот на објавувањето во „Службен весник на Република Македонија“.

I ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГ-ЗАКОНОТ
Со предложените измени се дополнува одредбата која се однесува на условите кои треба да се исполнат при проектирање и изведба на градби заради обезбедување на непречен пристап на лица со инвалидност, при што се предвидува градба со намена домување во станбени згради како и градба со станбено-деловна намена, со десет и повеќе станови да се проектира и изгради така што да биде приспособена за пристап, движење, престој и работа на лица со инвалидност, во најмалку еден стан на секои десет стана, но не во повеќе од четири стана. Исто така се предвидува при изградба на нови како и при реконструкција на постоечки јавни површини-пешачки патеки во централно градско јадро и во паркови, јавната површина-пешачка патека да се проектира и изведе така што ќе има предвидено патека за движење на слепи лица.

Понатаму со законските измени се предвидува услов – сите видови на нови градби да бидат проектирани и изведени на тој начин што ќе имаат приклучок за гасоводна инфраструктура, како би се овозможило по изградбата на оваа инфструктура истите непречено да се поврзат со истата.

Имајќи во предвид дека и локалните патишта и улици се линиски инфаструктурни објекти чија изградба е од јавен интерес се предвидува и за овие градби да се применуваат одредбите за решавање на имотно-правните работи и вршење на технички преглед кои се применуваат за изградба на државни патишта, железнички пруги, гасоводи, далноводи итн.

Исто така се предложените измени и дополнувања се предвидува обврска за сопствениците на изградените објекти со јавна намена да обезбедат паркинг простор за велосипеди во функција на објектот со јавна намена, во рок од шест месеци од денот на влегување во сила на овој закон а за непостапувањето е предвидена парична глоба во висина од 3.000 до 5.000 евра во денарска противвредност за одговорното лице.
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Предложените решенија се меѓусебно поврзани.

III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложената измена ќе овозможи олеснување на пристапот на лица со лица со инвалидност до станбениот простор, олеснување на движењето на слепите лица по пешачките патеки во централното градско јадро и парковите, предвидување на паркинг простор за велосипеди во рамки на јавни објекти како и поефикасно издавање на одобрение за градење и изградба на локални патишта и улици.
